
ՀԻՄՆԱՎՈՐՈՒՄ
«ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ԱՊՐԻԼԻ 18-Ի ԹԻՎ 16 ԱՐՁԱՆԱԳՐԱՅԻՆ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱUԻՆ» ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ
ԱՐՁԱՆԱԳՐԱՅԻՆ ՈՐՈՇՄԱՆ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ
Ընթացիկ իրավիճակը և խնդիրները.

1. Նախագծի ընդունման անհրաժեշտությունը պայմանավորված է այն հանգամանքով, որ ներկայումս հակասություն է առաջացել Հայաստանի Հանրապետության Սահմանադրության 83.5-րդ հոդվածի 1-ին մասի 3-րդ կետի և Հայաստանի Հանրապետության կառավարության 2002 թվականի ապրիլի 18-ի «Հայաստանի Հանրապետության նախարարության, գործակալության, տեսչության օրինակելի կանոնադրությունների և կառուցվածքների մասին» արձանագրային թիվ 16 որոշման 1-ին կետով հաստատված տեսչության և գործակալության օրինակելի կանոնադրությունների 1-ին կետերի միջև։ Մասնավորապես` 2002 թվականին ընդունված Հայաստանի Հանրապետության կառավարության արձանագրային թիվ 16 որոշման 1-ին կետով հաստատված տեսչության օրինակելի կանոնադրության 1-ին կետի համաձայն` տեսչությունն օրենքով, իսկ առանձին դեպքերում` նաև Հայաստանի Հանրապետության օրենսդրությամբ նախատեսված դեպքերում իրականացնում է վերահսկողական գործառույթներ: Փաստորեն, վերոհիշյալ որոշմամբ սահմանված է, որ տեսչությունը վերահսկողական գործառույթներ կարող է իրականացնել ոչ թե միայն օրենքով, այլ նաև Հայաuտանի Հանրապետության օրենսդրությամբ, այսինքն` Հայաuտանի Հանրապետության Ազգային ժողովի որոշումներով, Հայաuտանի Հանրապետության Նախագահի հրամանագրերով եւ կարգադրություններով, Հայաuտանի Հանրապետության Ազգային ժողովի նախագահի որոշումներով, Հայաuտանի Հանրապետության կառավարության որոշումներով կամ Հայաuտանի Հանրապետության վարչապետի որոշումներով նախատեսված դեպքերում:
Մինչդեռ 2005 թվականի նոյեմբերի 27-ին Հայաստանի Հանրապետության Սահմանադրության մեջ կատարված փոփոխությունների արդյունքում Հայաuտանի Հանրապետության Սահմանադրության 83.5-րդ հոդվածի 1-ին մասի 3-րդ կետում ամրագրվեց, որ բացառապես Հայաստանի Հանրապետության օրենքներով են սահմանվում իրավաբանական անձանց, ձեռնարկատիրական գործունեությամբ զբաղվող ֆիզիկական անձանց գործունեության նկատմամբ հuկողություն ու վերահuկողություն (այդ թվում` uտուգում, ուuումնաuիրություն, տեuչական uտուգում) իրականացնելու դեպքերը, պայմանները և կարգը: 

2. Նախագծի ընդունման անհրաժեշտությունը բխում է նաև Հայաստանի Հանրապետության Նախագահի 2007 թվականի հուլիսի 18-ի ՆՀ-174-Ն հրամանագրի 1-ին կետով հաստատված կարգի 15-րդ կետի պահանջներից, մասնավորապես` կարգի 15-րդ կետի համաձայն` տեսչությունները և գործակալությունները հանդիսանում են հանրապետական գործադիր մարմինների աշխատակազմերի առանձնացված ստորաբաժանումներ, իսկ Հայաստանի Հանրապետության կառավարության արձանագրային թիվ 16 որոշմամբ հաստատված տեսչության և գործակալության օրինակելի կանոնադրությունների 1-ին կետերի համաձայն` տեսչությունը և գործակալությունը նախարարության կազմում գործող Հայաստանի Հանրապետության գործադիր իշխանության հանրապետական մարմիններ են: 

Կարգավորման բնույթը. 
Առաջարկվում է Հայաստանի Հանրապետության կառավարության արձանագրային թիվ 16 որոշմամբ հաստատված տեսչության և գործակալության օրինակելի կանոնադրությունների 1-ին կետերը շարադրել հետևյալ խմբագրությամբ.

«1. Հայաստանի Հանրապետության ------------------ նախարարության (այսուհետ` նախարարություն) աշխատակազմի`------------------տեսչությունը (այսուհետ` տեսչություն) նախարարության աշխատակազմի առանձնացված ստորաբաժանում է, որն իրականացնում է օրենքով Հայաստանի Հանրապետության --------------------------------- նախարարությանը վերապահված վերահսկողական գործառույթներ և կիրառում պատասխանատվության միջոցներ --------------------- բնագավառում` հանդես գալով Հայաստանի Հանրապետության անունից:»:
«1. Հայաստանի Հանրապետության ------------------ նախարարության (այսուհետ` նախարարություն) աշխատակազմի`------------------գործակալությունը (այսուհետ` գործակալություն) նախարարության աշխատակազմի առանձնացված ստորաբաժանում է, որն օրենքով, իսկ առանձին դեպքերում` նաև Հայաստանի Հանրապետության օրենսդրությամբ նախատեսված դեպքերում, մատուցում է ծառայություններ --------------------- բնագավառում` հանդես գալով Հայաստանի Հանրապետության անունից:»:

Ակնկալվող արդյունք.

Նախագծի ընդունման հիմնական նպատակն է Հայաստանի Հանրապետության կառավարության արձանագրային թիվ 16 որոշման 1-ին կետով հաստատված տեսչության և գործակալության օրինակելի կանոնադրությունների 1-ին կետերը համապատասխանեցնել Հայաստանի Հանրապետության Սահմանադրու​թյան 83.5-րդ հոդվածի 1-ին մասի 3-րդ կետի և Հայաստանի Հանրապետության Նախագահի 2007 թվականի հուլիսի 18-ի ՆՀ-174-Ն հրամանագրի 1-ին կետով հաստատված կարգի 15-րդ կետի պահանջներին և ունենալ ՀՀ Սահմանադրությանը համապատասխանող օրենսդրություն:
